
Mangala Ashtakam

మఙ్గలాష్టకమ్ 

కల్యాణైకనిదానభూతమితి  యత్కాలాగ్నిరుద్రాదిభిః
ప్రఖ్యాతోపనిషద్భిరధ్యవసితం  విశ్వస్తపాపవ్రజమ్  ।

భస్మేతి స్మృతిమాత్రతో  భువి నృణాం మౌనీన్ద్రభోగప్రదం 
రుద్రాణీరమణప్రియం   తదమితం కుర్యాత్ సదా మఙ్గలమ్  ॥ ౧॥

లోకే శ్రీశిశిరక్షమాధరసుతాకాన్తాక్షిపఙ్కేరుహ -

స్యన్దిక్షీరకణోదితం  హి యదితి ఖ్యాతం పురాణే శ్రుతౌ  ।
శ్రేయఃసాధనతాన్దధానమనిశం   శైవప్రమోదావహం 

రుద్రాక్షం  శ్రితరక్షకం  తదమితం కుర్యాత్ సదా మఙ్గలమ్  ॥ ౨॥
స్వాన్తర్గర్భితసర్వమన్త్రకలనాలబ్ధవ్యనానాఫలం  

స్మారం స్మారమిహ స్మరారిసదనం పఞ్చాక్షర పావనమ్ ।
యచ్ఛైవాః  ప్రతరన్తి  దుస్తరమహాసంసారవారాన్నిధిం

భూయస్తద్వరమన్త్రరత్నమమితం  కుర్యాత్ సదా మఙ్గలమ్  ॥ ౩॥
అజ్ఞానాతిశయాధికాన్ధతమసాత్యన్ధస్య    పుంసః సదా

సుజ్ఞానాఞ్జనసాధనేన   మహతా చక్షుఃసమున్మీలితమ్ ।
యేన స్వచ్ఛమతుచ్ఛభూతికరుణాకల్లోలినీవల్లభ  -
శ్రీమాన్  సద్గురురత్ర  సైష  భగవాన్ కుర్యాత్ సదా మఙ్గలమ్  ॥ ౪॥

సమ్బన్ధాతిశయం  సదా విరచయత్యాగాఙ్గయోగాఙ్గస  -
ద్భోగాఙ్గప్రతిభేదభిన్నతనుషు   శ్రుత్యన్తసఙ్ఘస్తుతమ్    ।

లిఙ్గాఙ్గద్వయసామరస్య   విలసచ్చేతఃస్వరూపప్రదం
లిగం శ్రీకరముత్తమం  తదమితం కుర్యాత్ సదా మఙ్గలమ్  ॥ ౫॥

జానాతీహ ముహుః క్షితావతిశయం విశ్వప్రకాశం  ప్రభుం
వేదాన్తైః  ప్రతిపాదితం  పరశివం స్వీయస్వరూపేణ యః ।

నానాఘోరతరాఘపూగతిమిరప్రధ్వంసనద్యోమణిః
సోఽయం శ్రీవరజఙ్గమః   సమధికం కుర్యాత్ సదా మఙ్గలమ్  ॥ ౬॥

మఙ్గలాష్టకమ్ 

పీత్వా యత్పరమం పవిత్రమమలం  కైలాసశైలోల్లస   -
చ్ఛర్వోదగ్రవరప్రదేశపదవీసోపానభూతం   సదా ।

భక్త్యా భూమితలే సమీహితతతిం సమ్ప్రాప్నువన్త్యాదరాత్
తత్పాదోదకమిష్టదం  సమధికం కుర్యాత్ సదా మఙ్గలమ్  ॥ ౭॥

జుష్ట్వా  యం శ్రుతిశంసితం  పురహరప్రేమప్రకర్షాస్పదం  
శస్తం ధ్వస్తసమస్తదుష్కృతగణం  స్వశ్రేయసః  శ్రీపదమ్  ।

సాన్ద్రానన్దభరా   భవన్తి పురుషాః సర్వేఽపి చోర్వీతలే
హృద్యః స త్రివిధః  ప్రసాదనిచయః  కుర్యాత్ సదా మఙ్గలమ్  ॥ ౮॥

స్పష్టాష్టావరణప్రచారచతురఃశ్రీవీరశైవాగ్రణీః     
పఞ్చాచారవిచారచారుచతురః స్వచ్ఛాన్తరఙ్గః  సదా ।

సఙ్ఖ్యావజ్జనగీయమానవిలసన్మాహాత్మ్యసమ్భావితో 
భక్తానుగ్రహకృత్  పురాతనగణః కుర్యాత్ సదా మఙ్గలమ్  ॥ ౯॥

లోకే శామ్భవమఙ్గలాష్టకమిదం   సర్వేష్టసిద్ధిప్రదం  
భక్త్యా యః పఠతి ప్రహృష్టహృదయః   శ్లాఘ్యం  సుధీభిర్ముహుః ।

శ్రీనిర్వాణముదాప్తయే  విరచితం యో వా శ‍ృణోత్యాదరాత్
పుంసస్తస్య సదాశివః సమధికం కుర్యాత్ సదా మఙ్గలమ్  ॥ ౧౦॥
సుముహూర్తే సావధానం సులగ్నే సావధానమ్ ।

ఇతి వీరశైవమహాసఙ్కల్పే  వీరశైవవివాహపద్ధత్యానుసారం 
మఙ్గలాష్టకం   సమ్పూర్ణమ్  ।

